
DAVLAT TOMONIDAN 
QISHLOQ XO‘JALIGINI 
MOLIYAVIY QO‘LLAB-
QUVVATLASH TIZIMINI 
TAKOMILLASHTIRISH

Ollokulova Feruza Mansurovna
Termiz davlat universiteti dotsenti v. b., PhD

Jabborov Jahongir Abduvohid o‘g‘li
Termiz iqtisodiyot va servis universiteti magistranti

Annotatsiya: Ushbu maqolada davlat tomonidan qishloq xo‘jaligini moliyaviy qo‘llab-quvvatlash tizimini takomillashtirish, 
ilg‘or xorij tajribalarini qo‘llash va hozirgi kunda olib borilayotgan soliq islohotlari mavzusida so‘z yuritilgan.

Kalit so‘zlar: qishloq xo‘jaligi korxonalari, soliq imtiyozlari, soliqqa tortish mexanizmilari. 

Abstract: This article describes the improvement of the system of financial support for agriculture by the State, the use of 
advanced foreign experiences, and the current tax reforms.

Key words: agricultural enterprises, tax benefits, taxation mechanisms. 

Аннотация: В данной статье рассказывается о совершенствовании системы финансовой поддержки сельского 
хозяйства со стороны государства, использовании передового зарубежного опыта и проводимых налоговых 
реформ.

Ключевые слова: сельскохозяйственные предприятия, налоговые льготы, механизмы налогообложения. 

Jahonda soliqlar vositasida qishloq xo‘jaligi sohalarini bevosita va bilvosita usullar asosida, jumladan soliq 
imtiyozlarini qo‘llash, kredit va sug‘urta tizimi orqali rag‘batlantirish, narxlarni shakllantirish mexanizmi orqali 
qo‘llab-quvvatlash muhim ahamiyat kasb etadi.

Dunyoning turli mamlakatlarida qishloq xo‘jaligi mahsulotlarini yetishtiruvchilar, qishloq xo‘jaligi tovarla-
rini ishlab chiqaruvchilarga nisbatan qo‘llaniladigan moliyaviy dastaklar turlichadir. Qishloq xo‘jaligini davlat 
tomonidan moliyaviy rag‘batlantirishning keng tarqalgan usullari sifatida ular faoliyatini soliqlar orqali qo‘llab-quv-
vatlashni keltirish mumkin. Jahonda qishloq xo‘jaligi korxonalarini soliqlar vositasida rag‘batlantirish tizimini 
takomillashtirish yuzasidan qishloq xo‘jaligida manzilli soliq imtiyozlarini qo‘llash, dehqonchilikning tabiiy iqlim 
sharoitiga bog‘liqligidan kelib chiqib ekinlar hosildorligini oshirish va chorvachilikda tannarxni pasaytirish orqali 
mahsuldorlikni ko‘paytirishni davlat tomonidan moliyaviy rag‘batlantirish hamda qishloq xo‘jaligi sohasida soliq 

yukini bosqichma-bosqich kamaytirishga qaratilgan ilmiy-tadqiqot yo‘nalishlariga katta e’tibor qaratilmoqda. 
Yangi O‘zbekistonni barpo etish jarayonida qishloq xo‘jaligi ishlab chiqarishini zamonaviy asoslarda tashkil 
qilish, resurslardan, jumladan yer fondidan samarali foydalanish va bunda soliq mexanizmi imkoniyatidan 
maqsadli foydalashishga alohida ahamiyat berilmoqda. Bu borada “fermer xo‘jaliklari, eng avvalo, qishloq 
xo‘jaligi mahsulotlarini ishlab chiqarish bilan bir qatorda, qayta ishlash, tayyorlash, saqlash, sotish, qurilish ish-
lari va xizmatlar ko‘rsatish bilan shug‘ullanayotgan ko‘p tarmoqli fermer xo‘jaliklarini rag‘batlantirish va rivojlan
tirish uchun qulay shart-sharoitlar yaratish” vazifasi belgilab berilgan. Mazkur vazifani amalga oshirishda qishloq 
xo‘jaligi ishlab chiqarishini soliq mexanizmi asosida rag‘batlantirish, istiqbolli va serdaromad sohalar bo‘lgan 
bog‘lar, tokzorlar, tutzorlar barpo etishda soliq imtiyozlarini joriy etish, foydalanilayotgan yerlar unumdorligi va 
faoliyat natijadorligini soliqlar vositasida qo‘llab-quvvatlash maqsadga muvofiqdir. O‘zbekiston Respublikasi-
ning “2020-yil uchun O‘zbekiston Respublikasining Davlat byudjeti to‘g‘risida”gi Qonuni, yangi tahrirdagi Soliq 
Kodeksi, O‘zbekiston Respublikasi Prezidentining 2019-yil 23-oktyabrdagi PF–5853-son “O‘zbekiston Respub-
likasi qishloq xo‘jaligini rivojlantirishning 2020–2030-yillarga mo‘ljallangan strategiyasini tasdiqlash to‘g‘risida”, 
2019-yil 27-iyundagi PF–5755-son “Soliq va bojxona imtiyozlari berilishini yanada tartibga solish chora-tad-
birlari to‘g‘risida”, 2018-yil 29-iyundagi PF–5468-son “O‘zbekiston Respublikasining soliq siyosatini takomil-
lashtirish konsepsiyasi to‘g‘risida”gi Farmonlari va mazkur sohaga tegishli boshqa me’yoriy-huquqiy hujjatlarda 
belgilangan vazifalarni amalga oshirishda muayyan darajada xizmat qiladi.

2020-yildan boshlab respublikamizda soliq sohasida tub o‘zgarishlar yuz berishi va yangi tahrirdagi Soliq 
kodeksining joriy etilishi natijasida qishloq xo‘jaligi tovar ishlab chiqaruvchilar uchun yagona yer solig‘i o‘rniga 
faoliyat turidan hamda foydalanish obyektlaridan kelib chiqqan holda umumbelgilangan soliqlarni to‘lash tartibi 
belgilandi. Qishloq xo‘jaligi uchun mo‘ljallangan yerlar bo‘yicha yer solig‘i stavkalari yagona yer solig‘i stavkasi 
singari qishloq xo‘jaligi ekinzorlarining me’yoriy qiymatiga nisbatan 0,95 foiz miqdorda, meva-sabzavotchilik 
qishloq xo‘jaligi korxonalari uchun meva-sabzavotchilik mahsulotlari egallagan yerlar uchun esa qat’iy stavkada 
va yer maydonining bonitet balidan kelib chiqib hisoblanishi belgilandi. Shuningdek qishloq xo‘jaligi korxonalari 
2019-yilning 1-oktyabridan yil davomida 1 mlrd. so‘mdan ortiq pul aylanmasi yoki 50 gektardan ortiq qishloq 
xo‘jaligiga mo‘ljallangan yer maydoniga ega bo‘lgan taqdirda qo‘shilgan qiymat solig‘i va boshqa umumbelgi
langan soliqlarni to‘lash tartibi joriy etildi. Shuni alohida ta’kidlash lozimki, qishloq xo‘jaligi korxonalari bugungi 
kunda hech qanday to‘siqsiz o‘zi yetishtirgan meva-sabzavotlarini yoki ularni qayta ishlash mahsulotlarini 
chetga eksport qilishi mumkin. Bunda, eksport realizatsiyasi oborotiga qo‘shilgan qiymat solig‘ini nol stavkada 
hisoblanib, qo‘shilgan qiymat solig‘i bo‘yicha ortiqcha to‘lov (manfiy qoldiq) summasi hosil bo‘lgan taqdirda, 
bu summani davlat byudjetidan qaytarib olish imkoniyati yaratildi. Yillik pul aylanmasi 1 mlrd. so‘mgacha yoki 
sug‘oriladigan yer maydoni 50 gektargacha bo‘lgan qishloq xo‘jaligi mahsulotlarini yetishtiruvchi korxonalar 
aylanmadan olinadigan soliq va boshqa soliqlarni to‘lash tartibi belgilandi.

Qishloq xo‘jaligini soliqlar vositasida rag‘batlantirishning rivojlangan davlatlar tajribalari bilan bir qatorda 
rivojlanayotgan hamda MDH davlatlari tajribalarini mamlakatimiz amaliyotida foydalanish tendensiyalarini 
ko‘radigan bo‘lsak, rivojlangan mamlakatlarda qishloq xo‘jaligi tarmog‘i bo‘yicha soliq solish darajasining pa
sayishiga, asosan ikkita yo‘nalish orqali erishiladi. Birinchi holatda – bu soliq stavkalarini bevosita pasaytirish, 
bu xo‘jalik yurituvchi subyektlarning foydasiga nisbatan hisoblanganda soliq yukining anchagina kamayishiga 
olib keladi. Ikkinchi holatda, soliq solishning odatdagi stavkalari bilan bir vaqtda soliq imtiyozlari, shuningdek, 
tezlashtirilgan amortizatsiya usullarini qo‘llash imkoniyatlarini taqdim etish orqali xo‘jalik subyektlari ixtiyorida 
qoladigan foydani oshirish nazarda tutiladi. Rivojlangan mamlakatlarda qishloq xo‘jaligini soliqqa tortish tizimi 
asosan ikkinchi jahon urushdan keyingi davrda har tomonlama keng shakllandi. Bu davrda tarmoqning urush
dan keyingi davrga xos muhim tavsiflari: tarmoqning yalpi ichki mahsulotdagi va mamlakatdagi bandlik tuzil-
masidagi salmog‘i ancha yuqoriligi, qishloq xo‘jaligi daromadlarini iqtisodiyotning boshqa tarmoqlari bilan bir 
xil darajada saqlab turish va tenglashtirish zarurligi, aholini oziq-ovqat mahsulotlari bilan barqaror ta’minlash 
zarurligi kabi tavsiflarga asosiy e’tibor qaratildi. O‘tgan asrning 80-yillaridan boshlab deyarli barcha rivojlangan 
mamlakatlarda soliq islohotlari amalga oshirildi, soliq qonunchiligini mamlakatlarning o‘sha paytdagi iqtisodiy 
rivojlanish darajasiga moslashtirishga qaratilgan edi. Bu islohotlar agrar sektorni ham qamrab oldi. Chunonchi, 
aksariyat rivojlangan mamlakatlarda to‘g‘ridan to‘g‘ri soliqlar bo‘yicha soliq stavkalari ancha kamaytirildi. Bozor 
iqtisodiyoti rivojlangan mamlakatlarda fermerlarga nisbatan soliq preferensiyalari amal qiladi. Bu yer va undagi 
qurilishlarni baholashning alohida usullari qo‘llanilishi, soliq solish darajasining pastligi, tuproqni qayta ish-
lashga mo‘ljallangan mashina va uskunalar qiymatining soliq solinadigan summalardan chiqarib tashlanishi, 
soliqlar bo‘yicha chegirmalar va hattoki boshqa soliqlarni to‘lash uchun grantlar berilishi bilan ifodalanadi. Fer-
merlar kapitalini texnologik yangiliklarga investitsiyalashni rag‘batlantirish uchun ko‘pchilik mamlakatlarning 
soliq qonunchiligida investitsiyalarni ko‘paytirishga soliq chegirmalari, investitsiyaning ko‘paytirilgan summa-
siga to‘g‘ri keladigan soliq to‘lovlarining byudjetdan qoplab berilishi va hokazolar nazarda tutilgan. Fermer, agar 
davlat yoki mintaqaviy agrar dasturlar doirasiga kiradigan yangiliklarni o‘zlashtirsa, imtiyozli soliq solishning 
birorta turidan foydalanish imkoniyatiga ega bo‘ladi. Dunyoning rivojlangan mamlakatlarida qishloq xo‘jaligiga 

qulay sharoitlar yaratish siyosat darajasiga ko‘tarilgan bo‘lib, saylov va hukumat tarkibining shakllanishiga 
ham ta’sir ko‘rsatadi, shuning uchun soliq imtiyozlari agrar sektorga subsidiya ajratishning muhim shakli bo‘lib 
xizmat qilmoqda. Rivojlangan mamlakatlarning soliqlar tarkibi asosan daromad solig‘i va korporativ soliq, QQS, 
yer solig‘ini o‘z ichiga oladi. Daromad solig‘i milliy soliqlar guruhiga kiradi. Uni to‘lash tartibi va stavkalarini 
barcha mamlakatlarda federal qonunchilik belgilaydi. Soliq bazasi soliq solish subyekti olgan sof daromad 
(ishlab chiqarish faoliyatidan olingan daromad bilan shu daromadni olishga bog‘liq xarajatlar o‘rtasidagi farq) 
sifatida belgilanadi.

Qishloq xo‘jaligi ishlab chiqarishi sohasidagi chet el tajribasini o‘rganish muhim ilmiy-amaliy vazifa hisob
lanadi, chunki chet el amaliyotining asosiy yutuqlaridan foydalanish tegishli tarmoqda soliqlarni to‘lash mexa
nizmini yanada takomillashtirishga yordam beradi. Shu bois, xorijiy mamlakatlarda qishloq xo‘jaligini soliqqa 
tortish xususiyatlarini tahlil qilish, qo‘llaniladigan yondashuvlar uchun aniq motivatsiya xos ekanligi haqida 
xulosa qilish imkonini beradi. Qishloq xo‘jaligi tovar ishlab chiqaruvchilarini soliqqa tortish imtiyozli tusga egaligi 
bilan ajralib turadi. Bular maxsus soliq rejimlarining amal qilishida hamda soliq imtiyozlari berilishida namoyon 
bo‘ladi. Rivojlanayotgan mamlakatlarda qishloq xo‘jaligi korxonalarining iqtisodiy faoliyatini soliqlar vositasida 
rag‘batlantirish qoidalari xilma-xil imtiyozlarda aks etadi. Umumiy imtiyozlarga quyidagilar kiradi:

●	 kichik fermerlarni soliq to‘lashdan ozod qilish;
●	 naqd pul asosida hisob-kitob qilishga imkon berish;
●	 soliqqa tortiladigan daromadlar hisob-kitoblarini taqdim etish; 
●	 yillik yer va mol-mulk solig‘ini kamaytirish;
●	 yerlarni avlodlar o‘rtasida o‘tkazish bilan bog‘liq soliqlarni kamaytirish. 
MDH mamlakatlarida qishloq xo‘jaligi ishlab chiqarishini qo‘llab-quvvatlashning eng muhim choralaridan 

biri qishloq xo‘jaligi tovarlari ishlab chiqaruvchilari uchun umumiy soliq tizimi doirasidagi soliq imtiyozlarining 
taqdim etilishi va qishloq xo‘jaligi ishlab chiqaruvchilari uchun soliq tizimlarini joriy etish hisoblanadi. Jumladan, 
hozirgi kunda Belarus Respublikasida qishloq xo‘jalik mahsulotlari ishlab chiqaruvchilar uchun yagona soliq, 
Qozog‘iston Respublikasida dehqon xo‘jaliklari yoki fermer xo‘jaliklar va qishloq xo‘jalik mahsulotlari ishlab 
chiqaruvchi yuridik shaxslar uchun maxsus soliq rejimi, Tojikiston Respublikasida qishloq xo‘jalik mahsulot-
lari ishlab chiqaruvchilar uchun soddalashtirilgan soliqqa tortish rejimi, O‘zbekiston Respublikasida yagona 
yer solig‘i (2020-yil 1-yanvardan qishloq xo‘jaligi mahsuloti ishlab chiqaruvchilar umumbelgilangan yoki aylan-
madan soliq to‘lovchilari hisoblanadi) va Ukrainada qat’iy belgilangan qishloq xo‘jalik solig‘i kabi maxsus soliq 
rejimlari qo‘llaniladi. Lekin Ozarbayjon, Armaniston, Qirg‘iziston, Moldaviya va Turkmaniston davlatlarining soliq 
qonunchiligida bunday maxsus soliq rejimlari ko‘zda tutilgan emas. Rossiyada bo‘lgani kabi, MDHning ayrim 
mamlakatlarida ham maxsus soliq rejimi qo‘llanishida o‘z qishloq xo‘jaligi mahsulotlari va uni qayta ishlash 
mahsulotlarini sotishdan tushgan daromadning umumiy daromaddagi ulushiga bo‘lgan talab bajarilishi lozim. 
Jumladan, Belorussiya Respublikasida kamida 50%; Qozog‘iston Respublikasida yillik daromadning kamida 
90%. Bundan tashqari, Qozog‘iston, Tojikiston kabi mamlakatlarda yerga egalik qilish yoki yerdan foydala-
nish huquqini mavjudligiga qarab, yengilroq soliq yuki bo‘lgan soliq rejimini qo‘llash uchun qo‘shimcha shartlar 
ko‘zda tutilgan. Shunday qilib, bu mamlakatlarda, yagona soliq renta daromadiga qaratilgan. Yuqoridagilarning 
barchasidan shunday xulosa qilish mumkinki, MDH mamlakatlarining barchasida Rossiya kabi bir qator eng 
yirik soliq to‘lovchilar bo‘lgan qishloq xo‘jaligi ishlab chiqaruvchilari uchun maxsus soliq rejimini qo‘llash huquqi 
mavjud.

O‘zbekiston Respublikasi Prezidentining 2023-yil 11-sentyabrda qabul qilingan “O‘zbekiston–2030” strate-
giyasi farmoni doirasida qishloq xo‘jaligida hosildorlik va rentabellik darajasini keskin oshirish doirasida quyi
dagi vazifalar belgilab olindi:

■	 Bir gektardan olinadigan o‘rtacha daromadni 5 ming dollarga yetkazish. 
■	 Qishloq xo‘jaligi sohasida eksport hajmini yiliga 10 milliard dollarga yetkazish. 
■	 Agrar sohaga jami 15 milliard dollar investitsiyalarni jalb qilish. 
■	 Hosildorlik ko‘rsatkichlarini paxta bo‘yicha o‘rtacha 45–50 sentnerga, g‘alla bo‘yicha – 80–85 sentnerga 

yetkazish. 
■	 Qo‘shimcha 300 ming gektar yer maydonini zamonaviy suv tejaydigan texnologiyalarni qo‘llash orqali 

o‘zlashtirish va mazkur yerlarda ozuqabop, dorivor, moyli, dukkakli, sholi, g‘alla, sabzavot, poliz ekinlari 
ekish, intensiv bog‘ va uzumzorlar tashkil etish. 

■	 Mahalliy sabzavot, poliz, kartoshka urug‘lik ta’minotini 50 foizga yetkazish. 
■	 Qishloq xo‘jaligi mahsulotlarini qayta ishlash ko‘rsatkichining 25 foizdan yuqori bo‘lishini ta’minlash.
■	 Respublika hududlarida 2,5 million tonna quvvatga ega bo‘lgan 100 ta yangi agrologistika markazlari 

faoliyatini yo‘lga qo‘yish hamda ularning eksport salohiyatini 1 milliard dollarga yetkazish. 
■	 Yer munosabatlarini isloh qilish doirasida yer maydonlari ijara huquqini garovga qo‘yish mexanizmini 

joriy qilish. 

■	 Ko‘chatchilik xo‘jaliklari reyestrini yuritish va ko‘chatlarni sertifikatlash tizimini joriy qilish. Har bir tumanda 
agrar sohadagi ilm va innovatsiyalar, yangicha yondashuvlar, zamonaviy agrotexnik tadbirlarni amalga 
oshirishga ko‘maklashuvchi markazlarni tashkil qilish. 

■	 Dehqon va fermer xo‘jaliklari hamda klasterlarga barcha subsidiyalarni yagona “Agrosubsidiya” platfor-
masi orqali “bir qadam” tamoyili asosida taqdim etish. 

■	 Qishloq xo‘jaligi mahsulotlari va chorvani sug‘urta qilish tizimini isloh qilish, alohida sug‘urta jamg‘arma-
sini tashkil etish va unga 100 million dollarni jalb qilish, dehqon va fermerlarga sug‘urta mukofotining 50 
foizini subsidiyalash tizimini joriy qilish. 

■	 Chorvachilik sohasida ozuqa bazasini mustahkamlash, yaylov yerlardan unumli foydalanishni ta’min-
lash. 

■	 Pillachilik sohasida klaster tizimi asosida 105 ming gektar yangi tutzorlarni barpo qilish va 1 milliondan 
ortiq yangi ish o‘rinlarini yaratish.

Xulosa qiladigan bo‘lsak, qishloq xo‘jaligini davlat tomonidan maqsadli rivojlantirish siyosati samarali moli-
yaviy rag‘batlantirish siyosati bilan uyg‘unlashsa mazkur sohada yuqori natijalarga erishishga asos bo‘ladi. 
Dunyoning turli mamlakatlarida qishloq xo‘jaligi mahsulotlarini yetishtiruvchilar, qishloq xo‘jaligi tovarlarini ishlab 
chiqaruvchilarga nisbatan qo‘llaniladigan moliyaviy instrumentlar turlichadir. Lekin umumiy jihatdan olganda 
jahon iqtisodiyotida qishloq xo‘jaligiga o‘ziga xos yondashuv mavjud bo‘lib, aksariyat hollarda bu yondashuvlar 
moliyaviy yengilliklar, imtiyozlar berishni ko‘zda tutadi. Qishloq xo‘jaligi davlat tomonidan moliyaviy rag‘batlan-
tirishning soliq imtiyozlarini qo‘llash, kredit va sug‘urta tizimi orqali rag‘batlantirish, tabaqalashgan narxlarni 
kompensatsiyalash mexanizmi kabi usullar eng keng tarqalgan usullar hisoblanadi.

